
ИРФОНИЙ БИЛИМЛАР РИВОЖИНИНГ ЎЗИГА ХОС ЖИҲАТЛАРИ  

 
Исақова З. Р.  

Наманган давлат университети  
 
Кириш (Introduction). Ҳар қандай давлат, ҳар қандай жамият ривожи ва тараққиётида унинг келажагини 

белгилашда маърифий, маънавий, тарихий меросга эътибор қаратилади. Буюк тарих, юксак маънавий мерос 
фаровон келажак учун асос бўлиб хизмат қилади. Ўзбекистон Республикасини ривожлантиришнинг 
“Ҳаракатлар стратегияси”даги устувор йўналишлар тизимида маънавий меросга эътибор янгича муносабатни 
талаб этди. Шу маънода, ирфон ва унинг Шарқ фалсафий тафаккури ривожидаги ўрни масаласига ижтимоий -
гуманитар фанлар соҳасида тадқиқот ишларини миллий ва умуминсоний қадриятлар уйғунлиги асосида илмий 
ёндашилдики, комил инсон бўлиш, ҳалоллик ва адолат билан ҳаёт кечириш каби альтруистик, олийжаноб 
фазилатлар Шарқ фалсафий тафаккурининг негизини ташкил қилади.  

Мавзуга оид адабиётлар таҳлили (Literature review). X-XIII асрларда яшаган мутасаввифларнинг 
ирфоний-фалсафий қарашлари қўлёзма асарларда баён этилган. Мутафаккирларнинг ижоди, таълимотларининг 
айрим жиҳатлари соҳа олимлари томонидан тадқиқ этилган бўлиб, тасаввуф таълимотининг мазмун-моҳияти, 
ирфоний билимлар ривожининг ўзига хос жиҳатлари, набийлик ва валийлик парадигмаси масалаларини 
ёритишда шарқшунос олимларнинг фундаментал тадқиқотлари, жумладан, Э.Бертельс, А.Кныш, Р.Никольсон, 
И.Петрушевский, М.Массигнон, Ж.С.Тримингэмнинг  монографиялари муҳим методологик асос бўлди. 
Хорижий мутахассис олимлар томонидан тасаввуфнинг фалсафий жиҳатлари, ирфоний билимлар ривожининг 
генезиси тариқат, ҳол, мақомот ҳақида М.Степанянц, Б.Радтке, А.Арберри, А.Гўлпинорли, А.Афлокий, 
У.Турар, А.Зарринкўб каби олимлар томонидан олиб борилган монографик тадқиқотлар маълум даражада 
мавзу доирасидаги ирфоний билиш гносеологияси тадқиқига доир муаммоларни очиб беришда муҳимдир. 
МДҲ мамлакатлари олимлари А.Кныш, М.Мухаммедходжаев, А.Смирнов, Е.Фролова, А.Хисматулин 
тадқиқотларида тасаввуфнинг фалсафий-ирфоний таҳлили, жумладан, тасаввуф онтологияси, гносеологияси, 
комил инсон ғоялари турли аспектда таҳлил этилган. М.Мухаммедходжаев тасаввуф гносеологиясининг 
фалсафий асосларини тадқиқ этган бўлса, Е.Фролова араб-ислом фалсафаси тарихи ва гносеологик 
аспектларини ўрганган. А.Смирнов Ибн Арабийнинг “Фусус ал-ҳикам” асарини парадигматик таҳлил этган. 
А.Кныш тариқатларининг ривожланиш тенденциялари, хусусиятлари ва тарихини ўрганган. АХисматулин Абу 
Ҳомид Ғаззолийнинг асарларини таржима қилиб, шарҳ ва изоҳлар билан бойитган. Юртимиз олимлари 
И.Мўминов, М.Болтаев, М.Хайруллаев, Ҳ.Алиқулов, Р.Носиров, Б.Тураев, Қ.Назаров, Ш.Мадаева томонидан 
Шарқ фалсафаси ва унинг ўзига хос хусусиятларини ўрганиш бўйича бўйича махсус тадқиқотлар амалга 
оширилган.  

Истиқлол йилларида тасаввуф ва тариқатлар тарихи йўналиши доирасида махсус тадқиқотлар олиб 
борилган. Н.Комиловнинг тасаввуф ва тариқатларнинг тадрижий ривожи, тасаввуф истилоҳларининг ирфоний 
моҳияти, Г.Наврўзованинг тариқатлар ривожида нақшбандия тариқатининг баркамол авлод тарбиясидаги ўрни, 
Р.Шодиевнинг Марказий Осиё тасаввуфий таълимотлар генезиси таҳлили, О.Шарипованинг Хожа Абдулхолиқ 
Ғиждувонийнинг ахлоқий-фалсафий қарашлари ва унинг ёшл ар тарбиясидаги ўрни, Ж.Холмўминовнинг 
тасаввуф фалсафасининг келиб чиқиши ва “ваҳдат ул -вужуд” таълимотининг нақшбандия тариқатига таъсири, 
Г.Юнусованинг қодирийлик тариқати маънавий меросида инсон моҳиятини фалсафий таҳлили, Б.Номозовнинг 
Муҳаммад Порсонинг тасаввуфий қарашларининг фалсафий асосларини тадқиқ этиш борасидаги тадқиқотлари 
диссертациянинг илмий-назарий жиҳатдан асосланиши учун муайян даражада хизмат қилди. Мавзу 
доирасидаги тасаввуф истилоҳлари генезисига доир муаммоларни тадқиқ этишда А.Ш.Жўзжоний, 
А.Мухаммедходжаев, М.Степанянцнинг тасаввуфга доир асарлари методологик аҳамиятга эга бўлди [1.]. 

Тадқиқот методологияси (Research Methodology). Тадқиқотнинг услубий асосини илмий билишнинг 
объективлик (холислик), тарихийлик, мантиқийлик, ворисийл ик, системалилик, герменевтика, интерпретация, 
қиёсий таҳлил усуллари ташкил этади. 

Таҳлил ва натижалар (Analysis аnd results). 
Ирфоний билимлар, бир тарафдан, диний билимларни мужассам этса, иккинчи тарафдан, динда диннинг 

моҳиятини ифодалайди. Дин билан ирфон илми моҳият ва ҳодиса, мазмун ва шакл муносабатлари каби 
мураккаб ва бир-бирига ўзаро боғлиқ ҳодиса, яъни ислом дини минг йилдан ортиқ тарихи давомида мусулмон 
халқларнинг иймон-эътиқоди билан бирга ҳаёт ва тафаккур тарзи, маънавиятининг ажралмас қисмига айланган. 
Шу билан бирга, ирфон ҳам асрлар оша динни фаоллаштирувчи, жонлантирувчи функцияни бажарган. Бугунги 
кунда дунёнинг турли минтақаларида ислом динининг тарқалиши, бошқа дин вакилларининг ислом динини 
қабул қилишининг асосий воситаси ҳам ислом динининг илоҳсеварлик моҳиятини акс эттирган ирфон, ислом 

дини ақидаларини ҳаётининг мазмунига айлантирган ирфон аҳли ҳамда Қуръон оятлари, ҳадис ҳикматлари ва 
тасаввуфий ғоялар сингдирилган ҳаётбахш ирфоний адабиётлардир. 

Ирфон илми қадимдан турли шакл в а номлар билан аталиб, илоҳиётшунослик ва диний манбаларда 
турлича талқин этилган. Теизм тизимида ирфон орифнинг Худо билан васли тарзида намоён бўлиб, бу 
боғланиш объектнинг иродаси билан амалга ошади. 

Шарқ фалсафий тафаккури ривожида ақлий ва руҳий йўналиш ўзига хос бўлиб, ақлий йўналишда 
ирфоний билимлар инсон билишининг олий даражаси сифатида қаралган. Руҳий йўналишда руҳий билиш, 
маънавий камолот, ахлоқий поклик масалалари етакчи бўлиб, фалсафий атамалар мушоҳада ва руҳият мезони, 
руҳ билан табиат орасидаги зиддиятлар, инсон ақл-заковати, хислатлари қиёсий тадқиқ этилган.  

Шарқ фалсафий тафаккури ривожида ирфоний билимларнинг тадрижий (эволюцион) камолоти 
қуйидагича акс этган: Х асрдан ўзига хос ирфоний билиш концепцияси сифатида “барча илмларни қамраб 
оладиган, ҳикмат ва фалсафани ҳам қўшадиган орифона тасаввуф шаклланиб,  тараққий этган ҳамда XIII асрда 
ривожланиш чўққисига етган [2.13.] ва Шарқ фалсафий тафаккурининг ажралмас қисмига айланган. Ирфон 
илми ривожида аввал ўз-ўзини тарбиялаш (X-XI асрлар) орқали, кейинчалик шайх ёки пир воситасида (XII-XIII 
асрлар) ахлоқий фазилатларга эришилган [3.22.]. 

X-XIII асрларда Шарқ фалсафий тафаккури икки йўналишда тараққий этган. Биринчиси, рационал (ақлий) 
йўналиш бўлиб, Абу Наср Форобий (ваф. 950 й.), Абу Али ибн Сино (ваф. 1037 й.), Ибн Туфайл (ваф. 1185 й.), 
Фахриддин Розий (ваф. 1209 й.), Носириддин Тусий (ваф. 1274 й.) каби мутафаккирлар тасаввуфни ўрганиб, 
ирфоний билимларни инсон билишининг олий даражаси сифатида кўрсатишган.  

Иккинчи, иррационал (руҳий) жабҳага Абу Бакр Колободий (ваф. 995 й.), Юсуф Хос Ҳожиб (XI аср), 
Хожа Аҳмад Яссавий (ваф. 1167 й.), Сулаймон Боқирғоний (XII аср), Шайх Нажмиддин Кубро (ваф. 1221 й.), 
Яҳё Суҳравардий (ваф. 1191 й.), Айн ул-қуззот Ҳамадоний, Ибн Арабий (ваф. 1200 й.), Садриддин Кўнявий 
(ваф. 1273 й.), Жалолиддин Румий (ваф. 1273 й.), Азизиддин Насафий (ваф. 1300 й.), Ҳожи Бектош Валий (ваф. 
1271 й.), Юнус Эмро (ваф. 1321 й.) каби ирфон аҳли мансуб бўлиб, бу йўналишда руҳий билиш ва маънавий 
юксалиш, ахлоқий поклик масалал арига эътибор қаратилган [4.7.], фалсафий-ирфоний атамалар, руҳ билан 
табиат орасидаги зиддиятлар, мушоҳада ва руҳият муносабатлари, инсон ақл -заковати, ҳикмат -хислатлари 
қиёсий таҳлил қилинган. 

Ирфон диний-фалсафий тушунча сифатида орифнинг завқу шавқ, шу ҳуд (Ҳақни қалб кўзи билан кўриш, 
Ҳақ билан Ҳақни кўриш) воситасида Аллоҳ ва Унинг моҳиятини ҳис этишидир [5.368.]. 

Ирфон илоҳий воқелик (Аллоҳ) билан бевосита алоқада бўлиш, Аллоҳни Унинг илми билан билиш ва 
Унинг маърифати билан англашнинг ифодалайдиган диний-фалсафий истилоҳ (тушунча)дир. Инсон руҳи 
илоҳий моҳият билан бевосита боғланиб, унда яшайди. Бу жараёнда онг иштирок этмайди. Бунинг сабаби 
шундаки, англанмаган ҳолат учун далил -исбот фойда бермайди. Илоҳий моҳиятни англаш борлиқни турли 
шакл (тасвир, образ, символ, модел, рамз, белги, тимсол, ғоя, ҳиссий инъикос, тушунча орқали)да ўзлаштириш 
концепциясини инкор этади.  

Ирфоний билимлар ривожида борлиқ ҳақидаги қарашлар икки кўринишга эга бўлиб, биринчиси, “ваҳдати 
шуҳуд”, яъни идеал (Аллоҳ) бу оламда ўзининг белги (шуҳуд)сини намоён қилади. Борлиқ ни ана шу белгилар 
асосида билиш мумкинки, инсон вужудида Унинг мукаммаллик белгиси бор. Инсон вужудини ўрганиш билан 
Борлиқни (ваҳдат)ни тасаввур қилиш мумкин. Бундай қараш Шайх Абу Бакр Колободий, Юсуф Хос Ҳожиб, 
Азизиддин Насафий асарларида акс этган [6.76.]. Иккинчиси, “ваҳдат ул-вужуд” деб аталиб, унга кўра, бутун 
Борлиқ Идеал (Аллоҳ)нинг вужудидан иборат. Унинг файзу таровати борлиқни ҳаракатлантириб туради [7.15.]. 
Бу каби қараш Хожа Аҳмад Яссавий, Сул аймон Боқирғоний, Ибн Арабий, Шайх Нажмиддин Кубро 
қарашларида мужассамдир. 

Руҳий (иррационал) йўналишда борлиқ ва оламни билишда руҳий тасаввур ва ҳис-туйғуга асосланилгани 
учун “ирфон” деб аталган. Ирфон ақл билан англаб бўлмайдиган (иррационал), қалб, у чинчи кўз, ботиний ҳол 
орқали ҳосил бўладиган билим [8.11.] бўлиб, “маърифат”, “ҳикмат”, “ладун илми”, “сир-асрор илми”, “маҳвиба 
илми”, “фаросат илми”, “мукошафа илми”, “ҳузур илми”, “ғайб илми” деб ҳам аталган.  

Ирфоний билимлар мағзини Аллоҳнинг зоти, ф еъли, исмлари ва сифатларини ишроқ (кўнгил ёруғлиги) 
орқали билиб олишга қаратилган илм ташкил этади. Эронлик олим Эҳсон Табарий ирфон истилоҳини илоҳий 
билимлардан бири сифатида “инсоннинг ўз нафсини поклаши, риёзат чекиши, ибодат қилиши, зикр қилиши, 
хилватда ўтириши ва жазабага берилиши билан сайру сулук босқичидан ўтиб, Аллоҳ ва табиат ортидаги кучлар 
билан алоқа ўрнатиш ва шу йўсинда унинг қалби илҳом ва “ишроқ” манбаига айлангандан кейин қатъий ва 
шубҳасиз ҳақиқатга эришишидан иборат”лигини қайд этган [9.12.].  

Ирфоний билимлар мазмуни акс этган адабиётларда ирфон илмига берилган иккита бир хил таъриф 
учрамаса ҳам, умумий шаклда, мазмунан ва моҳиятан бирдай тушунтирилган. Шарқ фалсафасининг мухим 
таркибий қисми бўлган тасаввуф ва ирфон истилоҳи бир-бирига яқин бўлгани учун кўпинча бир маънода ҳам 
истифода этилади. Фикримизча, тасаввуф ирфонга нисбатан умумий тушунча бўлиб, кўлами кенгдир. Бир киши 

сўфий бўлиб, ориф бўлмаслиги мумкин. Бир киши тариқатга кириб, ирфондан баҳра олмаслиги мумкин. Ориф 
истилоҳи сўфий истилоҳига нисбатан юксакроқ, олий даражадаги маънода қўлланилади, яъни ориф Аллоҳнинг 
шуҳуд, асмо ва сифатларини идрок этган, абстракт (мавҳум) борлиғидан кечиб, Ҳақ борлиғи билан бор бўлган 
кишидир. Ориф ирфон соҳиби, ҳақшуносдир. Демак, ирфон илми тасаввуфнинг илмий ва зеҳний томонини 
ифодаласа, тасаввуф ва тариқат ирфон илмининг амалий томонидир. 

Ислом маданияти тараққиётида ўз ўрнига эга бўлган фақиҳла р, мутакаллимлар, муҳаддислар, 
файласуфлар, алломалар, ижод аҳли ўртасида муҳим фарқ бор, яъни улар алоҳида маданий қатлам сифатида 
қаралмайди.  Ирфон илми туфайли ҳаётбахш қадриятлар ҳамда илоҳий маърифатдан насибадор бўлган ориф ва 
валий зотлар кашф этган маънавий сарчашмалар дунё юзини кўрди.  

Ирфоний билимлар орифга қалб (кўнгил), фаросат, басират (ботиний нигоҳ), илҳом, кашф орқали 
тўғридан-тўғри Аллоҳнинг даргоҳидан берилган. Қалб инсоннинг тасаввур олами, тахаййули, ҳис-туйғулари, 
тазаккури, фикратини қамраб олган бўлса, ориф ирфоний маъноларни фаросат орқали фаҳмлаган. Басират 
ғайбни кўриш, руҳнинг илоҳий қувват билан англаб тафаккур этиш бўлса, ориф “важд” ҳолатида ўз (ички) 
оламига кириб, унда тасаввур ва образлар орқали ботиний билимларга эга бўлг ан, илоҳий ҳақиқатни мантиқий 
далилларсиз англаган.  

Ирфон илоҳий маърифат илми бўла, ирфон аҳлининг асл мақсади Аллоҳни билиш, таниш, англаш ва 
севиш, илоҳий ҳақиқатга эришишдирки, руҳий ҳуррият (озодлик) ориф экзистенциал борлиғини ўзгартиришга 
қодир. Ҳар қандай тортишув, динлараро келишмаслик, мазҳаблараро зиддиятлар, мутаассиблик, айирмачилик, 
миллий ва этник низолар, қавмлараро курашлар, тоқатсизлик, келиша олмаслик каби негатив кайфият ўрнига 
толерантлик (бағрикенглик), сабр -тоқат, келишувчанлик, уйғунлик (гармония), муросасозлик, тинчлик, 
хотиржамлик, ботиний яшариш каби руҳоний ҳолат ижтимоий жараёнлар детерминациясини вужудга 
келтиради. 

Ирфон илми ўз тарихи эга бўлган, лекин ҳозирги жамиятга тўла қўллаш мумкин бўлган трансцендентал 
(азалдан берилган) фалсафадир. Ирфон илоҳий маърифат илми бўлса, ирфон аҳлининг мақсади илоҳий 
ҳақиқатга эришишдир. Ирфон илми ҳақидаги диний -фалсафий концепцияни ретроспектив (ўтмишга алоқадор) 
кетма-кетликда умумлаштириб, инсонни Худо, борлиқ, инсон, ҳаёт, руҳ, табиат, ў тмиш, бугун, келажак, 
мазмун, шакл, маъно, моҳият ҳақида тафаккур қилиш, оламни ақлан ва қалбан идрок этишга ундайдиган 
умумбашарий қадрият деб айтиш ўринли. Ирфон илмини бир давлат ёки бир тариқат ёки шайх ёки ориф шахси 
билан унинг моҳиятини тўлиқ баён қ илиб бўлмаслиги, ирфон илми умумбашарий қадрият экани, ирфон 
нафақат ислом дунёсининг барча диёрлари, шунингдек, ноосфера (ақл-идрок олами)ни гўзал ахлоқ, маънавий 
қадрият, пок ишқ ва ирфоний адабиёт билан қамраб олиши, орифона асарлар асрлар оша башариятн инг 
маънавий мулки бўлиб, келажак авлод учун ҳам юксак маънавий қадрият бўлиши англашилади.   

Хулоса (Conclusion). Ирфон илмини ночизиқли тафаккур асосида қайта таҳлил қилишдан ҳосил бўлган 
аксиома (ҳақиқат) шуки, ирфон илми жамият келажаги, ижтимоий барқарорлиги, ҳозирги даврдаги мураккаб 
илмий-концептуал муаммоларни ҳал этишда беистисно “калит” вазифасини ўтайди. Ирфон илми фалсафий, 
маънавий, маърифий, ахлоқий барҳаёт ғоялари билан бугунги кун фалсафий ва илмий дунёқараши, тафаккур 
тарзини ўзгартиришга кўмак бера олади. Ташқи таъсир (хатти -ҳаракат) ички тузилиш (ахлоқ)га мос келган 
ҳолда жонли тизим (инсон) ички тузилиши (камолот)ни фаоллаштиради. Натижада синергетик таъсир вужудга 
келади, яъни ички хусусият (маънавият)ларга мос келган ташқи таъсир (ахлоқ ий поклик) позитив таъсирни 
ижобий ва зарурий йўналишга қуйидагича йўналтиради 

Таклифлар (Recommendations). Ирфон илмининг моҳияти дунёвий ва илоҳий илмлар билан бирга 
фалсафа ва ҳикматни қамраб олиши, рационал ва иррационал билиш усуллари детерминик боғланиши, илоҳий 
маърифат ахлоқий поклик, риёзат билан узвийлиги, инсон зоҳири ва ботинини поклаш орқали ахлоқий фазилат 
эгаси бўлиши, илҳом, кашф орқали илм -маърифат, ирфоний файзга эришишида акс этади. Бунинг замирида 
гуманистик универсал ахлоқий қадрият, эз гу мақсад мужассамдир. Шу нуқтаи назардан олиб қаралганда, 
баркамол авлод тарбиясида, эркин, фаровон фуқаролик жамиятини шакллантиришда, жамият маънавий -
маърифий камолотида ирфоний асарларнинг ўрнини алоҳида эътироф этиш ўринли. Зеро, уларда кўтарилган 
масалалар асрлар оша ўз қимматини йўқотмаган, бугунги кун учун ҳам аҳамиятлидир. Ирфоний асарларни дунё 
кутубхоналаридаги факсимилеларини юртимизга олиб келиш ҳамда Имом Бухорий халқаро маркази, Имом 
Термизий, Имом Мотирудий, Ўзбекистонда ислом цивилизацияси марказлари билан ҳамкорликда мазкур 
асарларни таржима қилиш, шарҳлаш ва халқ маънавий эҳтиёжини қондириш бугуннинг кечиктириб бўлмас 
вазифасидир. 

Ирфания билиминиӊ раӯажланыӯыныӊ өзгеше аспектлери 

Исакова З.Р.  Наманган мамлекетлик университети 
 

Аннотация. Орта әсирлер шығыс философиясыныӊйренилмеген тәреплери, шешилмеген жуӯмақларынын 
биримазмуны ҳәм көлеми жағынан улкен болган Шыгыс философиясыныӊ раӯажланыӯында ирфониялық 
билимлердиӊ орнымәселеси айрықша орын тутады. Мақалада суфизм тәлийматыныӊ қурам бөлеги болған 
ирфониялық билимлердин өзине тәнлиги ирфон топарыныӊ болмыс, билиӯ, кәмил этика, мәнеӯият, социаллық 
раӯажланыӯ, шәрият, тарикат, мәрифат, ҳақыйкат, сабыр, разылық пикирлеӯ, муҳаббат ҳаққындағы 
қараслары менен байланыслы ҳалда ашып берилген.    

Ачкыч сөздөр: ирфан, Аллах, ариф, илм, агартуу, акылмандык, ирфандык билим, абал, статус, с үйүү. 

ИРФОНИЙ БИЛИМЛАР РИВОЖИНИНГ ЎЗИГА ХОС ЖИҲАТЛАРИ  
Исақова Замирахон Руҳитдиновна, фалсафа фанлари номзоди, доцент 

Наманган давлат университети  
 

Аннотация. Ўрта асрлар Шарқ фалсафасининг ўрганилмаган томонлари, ечимини топмаган жумбоқли 
муаммоларидан бири мазмуни ва кўлами жиҳатидан сермаҳсул бўлган Шарқ фалсафий тафаккури ривожида 
ирфоний билимларнинг ўрни масаласидир. Мақолада тасаввуф таълимотининг таркибий қисми бўлган 
ирфоний билимларнинг ўзига хос жиҳатлари ирфон аҳлининг борлиқ, билиш, комил ахлоқ, маънавият, 
ижтимоий ривожланиш, шариат, тариқат, маърифат, ҳақиқат, сабр, ризо, фақр, мушоҳада, мужоҳада, 
илоҳий робита, ишқ-муҳаббат ҳақидаги қарашлари билан боғланган ҳолда очиб берилган.  

Калит сўзлар: ирфон, Аллоҳ, ориф, илм, маърифат, ҳикмат, ирфоний билимлар, ҳол, мақом, ишқ.  
 

ИНТРОВЕРТИВНЫЕ АСПЕКТЫ РАЗВИТИЯ ЗНАНИЙ ИРФАН 
Исакова Замирахон Рухитдиновна, кандидат философских наук, доцент 

Наманганский государственний университет 
 
 
Аннотация. Один из продуктивной по содержанию и размаху, неисследованных аспектов средневековой 

восточной философии, одна из неразрешенных загадок это вопрос о роли суфийского знания в развитии 
философской мысли Востока, В статье раскрывается особенности мистического знания, которое является 
неотъемлемой частью суфийских учений, в связи с его взглядами касающиеся существования, знания, 
совершенной морали, духовности, социального развития, шариата, тариката, маърифата, хакиката, 
терпения, согласия, факра, наблюдение, муджахеды, божественная связь, любовь. 

Ключевые слова: ирфан, Аллах, ариф, ильм, марифат, хикмат, ирфан знание, хал, маком, ишк. 
 

INTERVENTIVE ASPECTS OF KNOWLEDGE DEVELOPMENT IRFAN 
Isakova Zamirakhon Rukhitdinovna, Candidate of Philosophy, Associate Professor  Namangan State University 

 
Annotation. One of the most productive in terms of content and scope, unexplored aspects of medieval Eastern 

philosophy, one of the unresolved mysteries is the question of the role of Sufi knowledge in the development of the 
philosophical thought of the East. existence, knowledge, perfect morality, spirituality, social development, sharia, 
tarikat, ma'rifat, haqikat, patience, consent, fakr, observation, mujahideen, divine connection, love. 

Key words: irfan, Allah, arif, ilm, marifat, hikmat, irfan knowledge, khal, makom, ishq. 

